
Аннотация: Ушбу мақолада оксидли минераллар тўғрисида маълумот 

берилиб, ушбу  минералларнинг табиатда учраши ва  уларнинг халқ хўжалигида 

аҳамияти  тўғрисида фикр юритилган. 

Таянч сўзлар: Оксидли минераллар,  куприт, гематит, магнетит, кварц, 

илменит, рутил, корунд, опал, пиролюзит 

 

Кислород билан 40 га яқин элементлар турли хил бирикмалар ҳосил 

қилади. Ер пўстидаги оксидларнинг умумий оғирлиги 17 % ни ташкил этади. 

Бундан 12,0 % кремнезём оксиди, 3,9 % темир оксиди  ва қолган қисмида 

алюминий, марганец, титан ва хром оксидлари  ташкил қилади. Бу гуруҳга 

кирадиган минераллар «содда ва мураккаб оксидлар» дейилади. Табиатда кенг 

тарқалганларига: куприт – CuO , корунд – Al2O3, гематит Fe2O3,илменит – FeTiO3, 

магнетит – FeO Fe2O3,  шпинел – MgAl2O4, хризоберилл – BeAl2O4, рутил – TiO2, 

касситерит – SnO2, пиролюзит – MnO2, уранит, кварс – SiO2 ва бошқалар киради. 

Кварц 

 
 

Магнетит Лимонит 

Куприт – Cu2O номи лотинча «купрум» - мис деган сўздан келиб чиққан. 

Синоними – қизил мис рудаси. Кимёвий таркиби: Cu – 88,7%, О – 11,2%. Механик 

аралашма сифатида соф туғма мис, қўнғир темиртошлар ва опал бўлиши 

мумкин. Сингонияси кубик, симметрия кўриниши пентагон – триоктаедрик – 

3L44L36L2. Куприт яхлит донасимон, баъзан тупроқсимон агрегатлар, ҳамда 

октаэдрик баъзан кубик ва додекаэдрик қиёфага эга бўлган кристаллар тарзида 

учрайди. Оз миқдорда куприт Ўзбекистонни кўпгина мисли Қалмоқир конини 

оксидланиши зонасида, Қўрғошинкон полиметалл конида, Қурама тоғларидаги 

кўпгина конларда, Ғарбий Ўзбекистон конларида, Ҳисор тоғларида топилган. 

Ерни устки қисмида куприт ўзгариб малахитга, соф туғма мисга баъзан тенорит, 

атакамит ва мисни бошқа оксидли минералларига айланади. Мисни бошқа 

минераллари билан биргаликда мис рудаси олиш учун хизмат қилади. 

Магнетит -Fe2O3 FeO  номи юнонча magnetes — магниттош сўзидан 

олинган бўлиб,  кимёвий таркиби  Fe – 72,36% , O – 27,64% ни ташкил этиб,  Mg, 

Ti, Cr, Mn қўшимчаларига эга. Сингонияси кубик, симметрия кўриниши 

гексаоктаедрик – 3L44L36L2 9PC. Магнетитнинг ранги темирдек қора. 

Чизиғи қора. ялтираши ярим металлсимон. Шаффоф эмас. Қаттиқлиги 5,5 – 6. 

Мўрт. Уланиш текислиги йўқ. Солиштирма оғирлиги 5,9- 6,2. Ўзбекистонда 

магнетит Чотқол – Қурама тоғларида ва Султон Уиздоғда кўп учрайди. 

Таркибида 45 – 50% дан ортиқ темир бўлган магнетит рудалари чўян ва пўлат 

эритиб олиш учун муҳим хом ашё ҳисобланади. 

Кварц SiO2   номи ўрта асрларга бориб тақалиб, немисча Querklufterz - ёриб 

ўтувчи томирлар маъдани маъносини англатади. Кимёвий таркиби: Си–46,75%; 

О –53,25%. Сингонияси тригонал, симметрия кўриниши тригонал-трапецоэдрик 

– L33L2. Ранги — одатда кулранг-оқ, сутдек оқ, кулранг. Тутунсимон, жигарранг, 

қора, бинафша, яшил бўлиши мумкин. Рангли хиллари ўз номига эга. 

 

 
Ўзбекистонда кварц энг кўп тарқалган минераллар қаторига киради. Бу 

ерда магматик, чўкинди, метаморфоген, грейзен типидаги, пегматитлардаги, 

гидротермал томирлардаги кварц жуда кўп деярли ҳамма конларда учрайди. 

Ерни устки қисмида кварц барқарор бўлиб сочилма конларга ўтади. Кварцни 

шаффоф ва ярим шаффоф хиллари ҳар хил рангли қимматбаҳо тошлар олишда 

ишлатилади. Пъезоэлектрик хусусиятга эга бўлган хиллари радиотехникада 

кенг қўлланилади. Рангсиз тоғ хрусталлари оптик асбоблар тайёрлашда 

ишлатилади. Aйрим хиллари (айниқса техник агат) аниқ механикада, 

механизмлар ўқларининг таянч нуқталари, таянч призмалар, соат тошлари 

ишлаш учун ва бошқа мақсадларда ишлатилади. Бундан ташқари кварц кимё 

саноатида (ўтга ва кислотага чидамли идишлар), медицинада (кварс 

лампалари), ойна ва керамика саноатида, абразив материал сифатида ва бошқа 

соҳаларда ишлатилади. 

Корунд -Al2O3 минералининг  номи Ҳиндистондан (санскритча, kuruwinda 

— корунд) келиб чиққан бўлиб,  қимматбаҳо хилларидан  рубин — қизил 

рангли, сапфир — кўк рангли турлари мавжуд. 

Корунд магматик ва чўкинди метаморфоген конларда учрайди. 

Минералнинг йирик уюмлари иккиламчи кварситлар ва чўкинди метаморфик 

ётқизиқлар билан боғлиқ. Корунднинг магматик типи кам учрайдиган аксессор 

минерал сифатида айрим гранитоидли массивларда учрайди (Консой, Олмалиқ, 

Чотқол тоғлари). Корунднинг чўкинди – метаморфик типи Томди, Нурота, 

Туркистон ва Олой тоғларида кўп учрайди.  Корунд жуда қаттиқ минерал 

бўлганлиги учун асосан абразив материал сифатида ишлатилади. Шаффоф 

рангли хиллари заргарликда, квант электроникасида, соатсозликда ва 

асбобсозликда фойдаланилади. 

Опал SiO2Н20  номи санскритча upala — қимматбаҳо тош сўзидан келиб 

чиққан. Бу юнон тилида opaloe, лотинчада — opalus қабилида талаффуз 

қилинади. Аморф, қаттиқ гидрогел. Глобуляр ички тузилишга эга. Кимёвий 

таркибининг тез ўзгарувчанлиги билан фарқ қилади. Опални ранги оқ, кулранг 

бўлиб, баъзан аралашмалар ҳисобига турли рангларда бўлиши мумкин. 

Ялтираши асосан шишасимон. Қаттиқлиги 5,5 – 6,5. Солиштирма  оғирлиги 1,9 – 

2,3 г/см3. Синдириш кўрсаткичи 1,40 – 1,46. Даҳандам алангасида сув ажралиб 

чиқиб, баъзан қизаради. Опал  нураш пўстининг характерли минерали бўлиб,  

силикатларнинг парчаланишидан ҳосил бўлади. Опалнинг анча қисми 

кремнийли организмларнинг ҳаёт фаолияти туфайли биоген чўкинди йўллар 

билан ҳосил бўлади. 

 
Опалли жинслар қурилиш, термоизоляция ва абразив материаллари ишлаб 

чиқаришда қўлланилади. Қимматбаҳо опал заргарликда кенг фойдаланилади 

Пиролюзит – МnО2  номи грекча “пирос” сўзидан олинган бўлиб, - ўт, олов, 

“люзиос” - йўқотувчи деган маъноларни билдиради (ойна ишлаб чиқаришда, 

ойнани яшил тусини йўқотишда ишлатилади). Кимёвий таркиби: Мn-63,19%; О 

– 36,81%. Майин донадор ва яширин кристалланган массалари таркибида 

механик аралашмалар сифатида Fe2O3, SiO2 ва  H2O бўлади. 

Пиролюзит минерали марганецнинг гидротермал конларида нисбатан кам 

ва фақат оксидловчи муҳит шароитларида учрайди. Аммо чўкинди конларининг 

соҳилбўйи фацияларида марганецнинг ер юзасидаги табиий юқори валентли 

оксидлари сифатида кенг тарқалган. 

Пиролюзит энг мухим марганец рудасидир. У қуруқ электр батареялари 

ишлаб чиқаришда, ойна саноатида ойнани яшил рангини йўқотишда, кимёвий 

препаратлар тайёрлашда, медицинада, ферромарганец олишда ва бошқа 

соҳаларда ишлатилади. 

Хулоса қилиб шуни айтиш мумкинки ҳозирги кунда Республикамиз 

худудида тарқалган оксидли минераллардан кварц, магнетит, пиролюзит  ва 

опал халқ хўжалигининг барча сохаларида ва медицинада кенг қўлланилиши 

муҳим аҳамият касб этади. 

